 პროექტი
საქართველოს მთავრობის

დადგენილება №

2013  წლის                      ქ. თბილისი

„სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ საქართველოს მთავრობის 2010 წლის 17 დეკემბრის №385 დადგენილებაში ცვლილების შეტანის შესახებ
მუხლი 1. „ნორმატიული აქტების შესახებ“ საქართველოს კანონის მე-20 მუხლის მე-4 პუნქტის შესაბამისად, „სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ საქართველოს მთავრობის 2010 წლის 17 დეკემბრის №385 დადგენილებაში (სსმ, 2010 წელი, №168) შეტანილ  იქნას  ცვლილება და დადგენილებით დამტკიცებული დებულების (სამედიცინო საქმიანობის ლიცენზიის გაცემის წესისა და პირობების შესახებ) დანართი 12-ს (სასწრაფო სამედიცინო დახმარების სალიცენზიო პირობები)   დაემატოს შემდეგი შინაარსის  მე-8 პუნქტი:

	8
	სასწრაფო სამედიცინო დახმარების სერვისის მიმწოდებელს უნდა გააჩნდეს სამედიცინო მომსახურების ხარისხის გაუმჯობესების  და პაციენტთა უსაფრთხოების უზრუნველყოფის   შეფასების შიდა სისტემა, რომლის ფუნქციონირების წესი განისაზღვრება საქართველოს შრომის, ჯანმრთელობისა და სოციალური დაცვის მინისტრის ნორმატიული აქტით. 
	


მუხლი 2. დადგენილება ამოქმედდეს გამოქვეყნებისთანავე.

პრემიერ-მინისტრი                                                                            ბ. ივანიშვილი
განმარტებითი ბარათი

,,სამედიცინო საქმიანობის ლიცენზიისა და სტაციონარული   დაწესებულების ნებართვის გაცემის წესისა და პირობების შესახებ დებულების დამტკიცების თაობაზე“  საქართველოს მთავრობის 2010 წლის 17 დეკემბრის N385 დადგენილებაში ცვლილების შეტანის შესახებ“ საქართველოს მთავრობის დადგენილების პროექტზე
       დადგენილების პროექტის მომზადება განპირობებულია შემდეგი გარემოებით:
       სამედიცინო მომსახურების ხარისხის გაუმჯობესებისა და პაციენტის უსაფრთხოების უზრუნველყოფის მიზნით, სასწრაფო სამედიცინო დახმარების სერვისის მიმწოდებელს  უნდა გააჩნდეს სამედიცინო მომსახურების შეფასების შიდა  სისტემა. 

       ამ სისტემის  ფუნქციონირებისათვის უნდა არსებობდეს   ხელმძღვანელის  ბრძანებით დამტკიცებული  ერთეული, რომელიც  განახორციელებს მონიტორინგს და კონტროლს ისეთ მნიშვნელოვან საკითხებზე,  როგორიც არის:  სალიცენზიო პირობების შესრულება, სამედიცინო პერსონალის კვალიფიკაცია, სამედიცინო დოკუმენტაციისა და სტატისტიკური ინფორმაციის დროული და სწორი წარმოება, ქვეყანაში აღიარებული სტანდარტების (გაიდლაინი, პროტოკოლი) სამედიცინო მომსახურების პროცესში გამოყენება, სამედიცინო მომსახურების ხარისხის შეფასების ინსტრუმენტების დანერგვა (სისტემური და კლინიკური ინდიკატორები, რომელთა მეშვეობით შეფასდება - გამოძახებაზე რეაგირების დრო, გამოძახებაზე  დაყოვნების დრო, ერთი ეპიზოდის ფარგლებში  განმეორებითი ვიზიტების რაოდენობა  24  საათის განმავლობაში, ბრიგადის საშუალო დატვირთვა ერთ დღეზე, რეფერალების რაოდენობა, სასწრაფოს მიერ  დასმული  დიაგნოზების  თანხვედრა ჰოსპიტალში  დასმულ დიაგნოზთან და ა.შ.)

        რეკომენდაციების შემუშავების, ზედამხედველობის განხორციელებისა   და  კონტროლის სწორად წარმოებისას, შესაბამისი ერთეული უნდა ხელმძღვანელობდეს  ქვეყანაში არსებული  მარეგულირებელი ნორმატიული აქტებით. 
      აღნიშნული ცვლილება ემსახურება სასწრაფო სამედიცინო დახმარების სერვისის დროულ  და ხარისხიან  ხელმისაწვდომობას,  ყოველივე  კი ემსახურება პაციენტზე ორიენტირებული ჯანდაცვის სისტემის მნიშვნელოვანი რგოლის სრულყოფას.
       დადგენილების პროექტის მიღება არ იწვევს სახელმწიფო ბიუჯეტიდან დამატებითი ხარჯების გამოყოფას.

       დადგენილების პროექტის ავტორი და წარმდგენია საქართველოს შრომის, ჯანმრთელობისა და სოციალური დაცვის სამინისტრო.
